Sant’Arega
In Deximumannu ddoi est sa gruta de Sant’Arega, ca fiat una giòvuna. Su babbu de Sant’Arega ddi donàt sèmpiri una surra de fusti casi ca boliat chi si cojessit, e candu non nd’at pòtziu fai supa at avisau is Carabineris e dd’at fata arrestai. Sant’Arega naràt:
· Deu non mi coju poita seu giai sposa cun Gesùs Cristu;
Intzandus candu est bessida de prasoni, Sant’Arega, su babbu fiat giai mortu e issa est andada a bivi in cussa gruta ca s’agatat in Deximumannu. Issa est abarrada sèmpiri in cussa gruta, molliat su trigu, fadiat pani e ddu bendiat a is antigus, casi ca teniat sa mola aintru de sa gruta.
Candu ant fraigau sa crèsia ant agatau Sant’Arega e sa mola de molli trigu aintru e intzandus sa crèsia dd’ant dedicada a sa Santa e issa dd’ant posta aintru.
Candu faint sa festa de Sant’Arega sa genti si-nci calat aintru de sa gruta po ndi pigai unu pagu de terra santa de innui est stètiu agatau su corpus de Sant’Arega. E candu si brintat aintru de sa gruta s’intendit fintzas a oi su sonu de sa Santa chi molit su trigu cun sa mola e ingunis ant fraigau un’altari chi parit unu forreddu.
Gennàiu
Gennàiu est unu logu ca s’agatat acanta de Sarrocu me in sa ia chi portat a Pula. Innoi is montixeddus, chi funt a s’oru de sa ia, s’acostant meda e si stringint conca a sa ia chi portat a Pula. Acanta de Gennàiu si ndi pesat unu coddixeddu cun su cùcuru atundau prenu de arroca e aintru de custu montixeddu contant ca ddoi bivat sa musca macedda poita custa s’intendit bolendu chi s’acostat s’origa a is arrocas. Custu sutzedit prus che totu in sa diri de sa festa de sa Madonna de su Cramu.
A su tempus de is Pisanus, in Gennàiu ddoi fiat una mina de oru, ma oi nemus connoscit su logu innui s’agatat poita est stètia serrada e nisciunus scirit de innui si brintat. Su meri de sa mina teniat una filla bella che un’arrosa ca fiat unu spantu a dda biri. Est capitau una diri ca custa picioca fiat passendi in unu corridòriu, non si scirit cumenti siat sutzèdiu, est arruta e est stètia strecada e est morta giai sùbitu.
De intzandus non si scirit cumenti sa mina siat andada, fatu stait ca, me is tretus de Gennàiu s’intendit su sonu de una fèmina tessendi. Est s’ànima de cussa giòvuna ca tessit cun unu trobàrgiu de oru e at a tessi sèmpiri fintzas a candu is oratzionis de calincuna ànima bona non dd’ant a liberai de sa pena.

